
Emma Trondsplassen 

 
Nedskriverens navn   Gudbjørg Sørhagen 

Adresse    Lom 

Fødselsår    1923 

Fødested    Lom 

 

Er det egne opplevelser som skildres?  Nei 

 

Fortellerens navn  Emma Trondsplassen  

Adresse   Lom 

Fødselsår    1899 

Fødested    Brandbu 

 

Eg er fødd 20 september 1899 i Brandbu på ”Hadeland” fortell Emma, og ho fortsett: ”Mor 

mi var Marie Hansdatter Byrø. Ho var fødd på Byrberget eit husmanns bruk under sydistugu 

Garmo. I 1868 og hun død 1940. Far heitte Hans Olsen Kløvstadeie i Tingelstad Sogn 

Brandbu på Hadeland. Eg veit ikkje kor tid han var fødd.  For mor mi vart ikkje gift med han 

som var far min. Mor tente på garden Hofseide og så fekk ho meg der. I 1900 reiste mor med 

meg til Lom. Vi budde fyrst i ei stugu som dei kalla Roarstugu. Ellers var mor lenge budeie 

på sudistugu Frisvoll til ho vart gift med Tor Hammerdalen. Eg var med mor til eg var 3 ½ år, 

da kom eg til Mari og Ola Nyhus. Og hjå dei var eg i 18 år. Mari var fødd den 10 – 2 -1867 og 

død i 1949. Og Ola var fødd 30 – 4 -1863 og død 1935. Mari og Ola hadde ikkje born sjølve 

og dei tok meg som sin eigen. Ola og Mari var frå fyrst av husmenn i Trondplassen. Men så 

flytte dei frå der og Hans og Kari Randa kom dit i staden for dei (Hans og Kari var far og 

stedmor til Gunhild Randa, Sletten som eg før har skriv om.) Trondplassen er husmannsbruk 

under sydistugu Garmo. Ola var husmann der i 8 år. Men etter at eg kom til dei var dei 

husmenn på Hestehage lykja under Hestehagen, det var ein ny plass. Før stod det berre ei 

stugu der som ein som heitte Ola Person hadde budd i, men da han døydde vart den stova 

reven og plassen oppbygd frå fyrsten. Ola var ikkje husmann i mange år før han fekk køpt 

plassen og den vart heitande Nyhus. Nå er husa borte og jorda lagt inn under Hestehagen att. 

Mari og Ola hadde 2 kyr og nokre sauer. Eg veit at dei leigde seg jord attåt, til dømes 

nordistugu Bjørgen, dei svara plikt på oppistugu Garmo for det, Men eg veit ikkje korleis 

plikta var for noko. Ola dreiv ellers mykje med tømmerhogging og vedhogging for 1 krone 

dagen. Eg var mykje borte på dagarbeid frå vasking og baking for 50 øre dagen. Om hausten 

dreiv eg borte på skurd for 10 øre trevan. Eg gjekk på skula hjå Margit Kvåle og Ola 

Sveinhaug. Vi hadde skule 2 månad om gongen, så var vi fri 1 månad og slik gjikk det 

vinteren i gjennom,  Den månaden hadde læraren skule i Veslesætra i Lia. Men så reiste Ola 

Sveinhaug til Ringsaker og siste vinteren hadde eg gamle Erland P. Sveine til lærar.  Eg tok til 

konfirmasjons forberedelsen hjå sogneprest Børresen vinteren 1814 – 15. Ja, her i Garmo 

møtte vi om vinteren og hadde konfirmasjon om våren. Men like etter at vi hadde teke til om 

hausten braut presten av eine foten. Og hadde ikkje han Torstein Garmo våre så hadde vi vel 

ikkje vorte konfirmerte, men han tok hand om det heile og sokneprest Konrad Næs frå Vågå 

konfirmerte oss. 

 I 1920 vart eg gift med Kristian Hansen Bakke. Han er fødd 11. August 1898 på Tho på Sel. 

Faren heitte Hans Hansen Bakke, frå Bakke i Vårdalen. Han var fødd 1868. Mora heitte Mari 

Andriassen. Ho var frå Biri og var fødd 1869. Faren til Kristian var ei tid vogngut hjå Martin 

Nielsen på Lillehammer og der trefte han Marie og dei vart gifte. Så reiste han frå der og til 

Sel på banearbeid og der vart han Kristian fødd. Dei er tri syskjen to guter og ei gjente. Like 

etter at Kristian var fødd flytta dei til Lom. Dei budde ei tid i Einarsvollstugu og ei tid var dei 

husmenn på sydistugu Garmo på Byrberget. Men siste tida foreldrene til Kristian livde  budde 

dei i ei stugu som Erland Garmo sette opp til dei på sudistugu Garmosjordet. Fyrste året etter 

at eg og Kristian var gifte budde vi i Nyhus. Men den 21 april 1921 flytta vi som husmenn til 

Trondplassen der vi sidan har vori. I 16 år gjekk Kristian husmannsplikt. Plikta var 3 dagar i 

veka frå 14de april til 14 oktober. Og om vinteren når husbonden kalla på han. Det var 

leigekontrakt frå år til år, men eg hugser ikkje meire korleis ho lydde. 17de året vi var der 

skulle vi betala 150 kroner. Sidan har vi ikkje korkje godt nokor plikt. Eller fått betalt noko så 

eg veit ikkje korleis det kan gå.  Vi har vilja køpt plassen, men det var nei. Husbonden har 

prøvd og seia oss opp, men det gjikk heller ikkje. Husa da vi kom hit var ei lita stugu med to 

små rom og eit lite stabur. Ein låve og eit fjøs. Det var ingen ting inni dei. Krøter måtte vi 

skaffe oss sjølve. Likeeins innbu. Det var nå berre så som så dei fyrste åra. Vi har 3 kyr og 

nokre sauer. Garmo skulle stelle husa, men det har aldri vorti gjort av dei. Men vi har stelt 

mykje på dei. Staburet har vi bunde saman med stugu med ein gang. Så klædde vi det med 

huntonitt og har fått eit rom av det. Og fjøset og låven har vi og stelt på.  Ved skulle vi få taka 

i skogen, men vi skulle ikkje få hogga ned, berre taka avfall. Jordvegen som var oppdyrka var 

12 mål og det er 13 mål udyrka. Men vi har teke utor mykje stein og betra mykje på jordvegen 

og Kristian har  drive mykje på gardsarbeid serleg hjå Nils Hesthagen. Han Hadde 1,50 kroner 

for dagen. Det kunne vera måneden i gjennom som han ikkje var heime.  Og eg og borna  var 

åleine med arbeidet heime. Det var skorstein til og brenna og koka på, men den har vi reve ut 

nå, og støpt brannmur. Sidan Kristian slutta med pliktarbeidet har han drive på gardsarbeid og 

vegarbeid.  Vi har haft 11 born. 10 lever. Men den eldste har vori sjuk sidan han var tre veker 

gamal. No er han 34 år og har lege til sengs dei siste 7 åra. Han har aldri vori på skula. Vi har 

kosta på han mykje dokter. Men ingen ting har hjelpt. Ein av dei andre gutane var med på 

Garmosaga den vinteren etter hab hadde fylt 15 år. Han kom inn i sagbladet og tok av alle 

fingra på høgre handa. Og har sidan vori halvt invalid. Eldste gjenta har leddgikt. Så det har 

vori mykje sjukdom og mykje vondt. Og det sa seg nei sjølv for meg å vera borte på noko 

arbeid.  

Vatnet måtte vi om vinteren bera frå ned på Otta elva og det var både langt og bratt. 

Vatnarvatnet om sumaren vart skifta slik at kvar gard hadde vatnet kvar sin dag. Og 

husmannsplassane var i den retning like med gardane.  Vi var aldri bedne til Garmo. Kristian 

hadde kosten der  når han var der på arbeid.  Mari Nyhus var syskjenbornet til brørne Jakob 

og Ola Byrø som millom anna har skori altertavla i Garmos kyrkja.  Dei har og skore ei 

mengd ”grautambrar”, ”rullargonger” og anna.  Dei skor i den såkalla ”krillskurd” som 

foreisten er eit særeige for desse tri Ottadals bygdene Skjåk, Lom og Vågå. ”Krillskurden” 

utvikla seg frå barocken som kom inn over Gudbrandsdalen i 1750 åra.  Den har eit meire 

tydeleg utforma bladverk enn barocken har.  Jakob Sæterdalen, ein av dei største kunstnarar 

på treskærarområdet brukte fyrste gongen den ”krillskurden”da han i 1750 skar preikestolen i 

Lomskyrkja.. (Eg har før forklara kva grautambrar og rullargonger er for noko). 

 Her er eit par sanger som var mykje bruka av ungdomen medan eg var ung. 

 ” Nu vil jeg fortelle min skjebne så tung. Min sorg den begynte den tid jeg var ung. Min far 

var henfallen for svir og for drikk. Så allting i huset for brendevin gikk. Jeg da måtte lide stor 

hunger og nød forgjeves jeg bad ham da ofte om brød”  

Og her er ei vise om eit brudefølge som gjikk med på fjorden da dei skulle ro heim att frå 

kyrkja. Men eg hugsar berre dei fyrste versa av den: 

1)”Å store Gud og verdens skaber som funnamentet styre må. Som det o Herre, dig behager 

så må det ut i verden gå. Thi våres gjerning intet duger, når du vil hånden fra oss slå da frykter 

jeg og daglig gruer, vi snarlig vil til grunne gå. 

2) Det var i de novemberdage den 14de man skrive må. At de til kirken skulle drage for der at 

ekteskab inngå. Og allting gikk i rette orden. Og ingen mann beskjenket var, men ingen er så 

mektig vorden, at han kan selv bese sin grav. 

3)De tvende båte i et følge om aftenen fra landet drog at fare over fjordens bølge, for hjem at 

give seg til ro. De seilet i all stilhet fram att, en kastevind ned fra fjellet kom: Og den jeg 

kaller dødens stemme, den kastet brudebåten om!” 

På bilde nr. 1. Ser ein Hans Jacobsen Byrø og kona Marit Nilsdatter. Det var han som bygde 

Trondplassen. Smågjentene er tvillingane Mari, ho som står med faren og som eg var oppalen 

hjå, og Ragnhild. Biletet er teke i 1873 

Bilete nr. 2 er husmannen Knut Byrøygarden og tri av kona hans. Jakob, Rønnaug og Kari 

som ein ser er Jakob svært giktbroten. Knut var husmann under Garmostrædet, fødeheimen til 

Knut Hamsun 

Biletene må returnerest. 

Eg skal seinare sende bilde av husa på Trondplassen. 

 

Helsing Gudbjørg 

 


